
El libro de lecturas es un material 
que te invita a conocer personas, 
lugares y culturas por medio de 
cuentos, leyendas, narraciones o 
adivinanzas, con la intención de que 
descubras las cosas diferentes  
que puedes conocer sólo con el 
hecho de leer.

Ujunì ta tsik jin unp’é k’envitá ke 
uyerbénet kache’an otro yiniko’b i 
xiktáko’b, kɨda ukajtéro’b i kache’ 
ukuxtéro’b t’o noj pitsil ts’ají, 
ch’upin ts’ají, uts’ají ajtɨbɨrájo’b i 
t’o ts’ají ke uyina’tínte, k’a chinén 
ke axe akɨne’ cha’chikoné te’ achen 
tsik.

Mach atojká te’ upukajtínte

Kache’an noj patán

Jimba libru ta tɨ sijkánda, ya’ woyoták 
tamá cha’chikamba pitsilt’an ke uyúte tan 
kachikamba ch’ok kájo’b koyúte tsɨají ti 
yokot’án tɨ Tabasku.

T’o jímba tsikda, upi’tinte ke’ bixík 
ak’ajalín kachikɨdá ke mach ayi’natán, 
machuché kɨdá ánet, ka’ínichi k’a a 
numsén uts k’in te’aj jíle, i ats’ajbén alot 
luke akɨní t’o noj libruda.

Yidá axé ayokochinén o k’ajti’in t’o noj 
ts’ib, chap’uxp’e k’ajalín ke uts’ajkuno’b 
nuk yiniko’b desde ojní, che’chi yaxé 
autsuskɨné’ luke yaxé akɨné te’ axé atsike’ 
k’ay, kaínichi te’ axé atsike’ kachikámba 
pitsil ts’ajíjo’b de luke awó awolín.

Tan akájalin yuxé tɨ numé si toj o mach 
toj nuk ts’ají ke uk’atinte. Yaxé achinénla 
kache’an ni ayajtéla t’o luke uyɨré ni 
pitsil ts’ají i refráno’b; ni lakɨ’bt’an yaxé 

6 n  JUN TA TƗ  TSIJKÁN

ak’ɨnɨlesán k’a achén mas se’b ni ts’ají sin 
ke ach’alɨnabá.

Kájti’in ke jínba tsikda uyɨ’kán k’a akɨne’ 
tsiji’b k’ajalín, de jíndaba k’a ak’ɨnɨlesán tan 
akuxlebá.

Kɨ pi’tanla ke awolín jínba líbruda.

¡Chájalesán a k’ajalín!

YINA’TÁN  KONÉ  n 7

Yina’tán koné 
(Adivinanzas)

Mach nunójon ka’ nij tsuk i akɨ 
kɨrintán otót ka’ untú noj bálum.
¿Chuné? Noj kandau.

Pitsí i woló, tuyabá
mach’an uxupibá.
¿Chúne? Noj mɨtk’ɨ’b.

Yɨx tɨ bɨnɨlá ik’ tan plasa
Chɨkbok’om tan otót.
¿Chuné? Noj sibík.

Lukeuyere’ yiníko’b tan kaj
Uts’ibi tɨ yokot’an: Ajmargaritu de la 

Krus Péres

8 n  JUN TA TƗ  TSIJKÁN

Untú yoj ti’il yíchu’

Ajní untú ixík t’o untú yiník alótojijo’b 
ojní, peru unéjo’b ak’ojolìjo’b ixuk’a mach 
aj ts’isájo’b jínuk’a mach ajní ni untú 
ubijch’óko’b, peru ajní tubájo’b untú yoj 
ch’okyichú’ ke uyolijo’b ulotín uch’óko’b.
Ni ch’okyíchu’da ano’í i puru oló t’o 
uyúmo’b.

Mach ajɨlejí k’in ni yoj yiník t’o uyit’ók 
uchíjo’b k’ajalín k’a uk’átɨnó’b untú yoj 
ch’ok, ta uts’iséno’b ka’ ubich’ok, ta 
uch’ajalesán ujíno’b k’a mach ajnéko’b 
sé’ma unéjo’b.

Unp’é k’in ni yoj yíchu’ anɨmtí t’o  
majánch’ok ta uyúmo’b i unéba ukolobán 
ukɨrɨntán ni yoj ch’ok mientras uchen patán 
ni ixík.

Yɨrí unp’é k’in ni upap, t’o una’ ni ch’ok 
uyɨríjo’b ke yuxé upópɨno’b ye’é pɨjná o 
tupat otót, i ni yoj ch’ok akolobí tan otót t’o 
yoj yíchu’ k’a u kɨrɨntán.

UNTÚ  YOJ  TI ’ IL   YÍCHU  n 9

De ya’i upópijo’b ni ye’é, ni yiník t’o 
uyit’ók a chunwɨníjo’b uk’uxéo’b, peru 
ya’toáno’b tɨk’ux, tik uchiné’no’b ak’otí 
yoj yíchu’ mesmesnáj unej i pɨk’ɨch uti’ 
t’o ch’ich’. Uchiní ni yiník ka’ini, anumí tu 
k’ajalín ke’ jantsɨmsíntik uch’okajló’ upa’sí 
uts’ombá i uts’oní yoj yíchu’ i uts’ɨmsí. 
De ya’i abixí uchinén chuné acherbíntik 
uch’okajló’ tan uwɨyibá, i uchiní ke 
ya’chian kuxú uch’okajló’. Ni yiník ch’ajá 
ujin umek’í uch’okajló’ i a bixí tɨ na’tɨn 

10 n  JUN TA TƗ  TSIJKÁN

xɨnbá tanchi uyotót, tik uchinén ke’ ya’án 
kopó unts’ít noj chan (mokóch) chɨmén, k’a  
yoj yichu’ utsɨmsí, k’a mach uyibajtesán      
ni yoj ch’okajló’.

Ka’íni uchi ni yiník jíni, i utɨk’íjo’b noj na’ 
úk’e t’o uyit’ók k’a uchíjo’b arrepentíubájo’b  
k’a utsɨmsíjo’b ni yoj yíchu’ ke une ujápi 
uyajté umajanch’okajlo’.

“Si ané achiní ka’chi’kámba kosa, mach 
kɨrɨxáket, najtɨkɨ chinén t’o ajut, k’a mach 
asukpékɨnabá”.

Lukeuyere’ yiníko’b tan kaj
Utsibi tɨ yokot’an: Ajmanolo Péres Salbador

UKASTIGU  NOJ  BÁLUM  n 11

Ukastigu noj bálum

Jínda anumí ojní jap, jimbá k’in ke ni 
ɨlɨk’ijo’b mach umúlu k’uxlerán ubájo’b. 
Te’ upéte uk’uxéo’b bɨlɨná, ujut te’ i uxɨmɨlé 
pɨk’ɨbí. Mach ukɨrɨntíjo’b búya ij paloma 
t’o naj i’, naj mis t’o nij tsuk, naj uch t’o naj 
t’ul, noj chimay t’o noj te’el yichu’.

Ton pimá ɨlɨk’ijob, ya’ajní noj bálum, 
uchinkán ka’ upitsílan i k’ɨn upɨchí 
uyeli’sisi. Kachikadáxík ulaba’an t’o uyeli’sisi. 
Kachicambá ratu usúkun upɨchí. T’o 
uchajaljín upa’sben ka’b, nuk mancha o noj 
pusují.

12 n  JUN TA TƗ  TSIJKÁN

Unp’é k’in te’ ya’an tɨ sɨpɨknán, noj bálum 
uchí alás t’o nukáj pumo’b. Tan unp’e noj 
relaju, untú naj pum ujulbí noj bálum unp’e 
noj wólo’b tikin mamey.

¡Tojpe’!, ujɨts’bí tan uts’ompát, ukisbí 
unp’é mancha. Ukɨrɨxán k’a akɨp’esbíntik 
ubuk, noj bálum ujulbí unojna’ k’ɨp. Pobre 
yaj pum lɨkɨták upɨchí desde tan upam asta 
tan unejpát. Te’ uyúts’i ke’ púru jɨts’ɨkná ni 
chi’ch’, noj bálum ujóli yaj pum tamá noj 
te’e i uk’uxí. T’o awɨt i t’o uk’e, ulóto’b ajpum 
abixijo’b uts’ajbén uyumka’b luke uchí noj 
bálum t’o ulot.

Uyumka’b uné naj mandá bajká ukuxté 
tan te’e. Uyek’i ut’an ke’ noj bálum yúxe  
tɨ ɨ’binte unp’e leksión, uyɨrbí nuk pumo’b:

—T’ɨbénla tan ute’e awuakatíyu, te’uxé tɨ 
numé noj bálum, julbénlaj jimbá ujut te’. 

Ukɨp’lé mach apás, i ka’ini noj pɨchí uxé  
tɨ kijó ka’b. K’a púru lába’an t’o ubuk, ka’íni 
i kɨjɨts’éla.

Yokot'an Este M1 Lecturas int.indd   12 11/30/10   9:38 AM



UKASTIGU  NOJ  BÁLUM  n 13

Uyumka’b utuskí nuk te’elchitámo’b 
upa’sen noj bálum ka mukú. Te’anumí 
tuyabá te’, at’ob’kí t’o noj k’e’nán 
awuakatiyu, uyek’eob ukɨp’esáno’b 
upitsilpɨchí. Uyɨrkán ke’ desde jimbá k’in noj 
bálum akijí bonoták.

Noj bálum mach unayesí luke 
acherbíntik t’o nukaj pumo’b i t’o nuk 
te’elchitám. Ixuk’a jin uk’uxbitáj. K’a mach 
uk’eche’ uyumka’b, ulaj cherbí unej nuk 
púmo’b k’a t’ɨbíko’b tuni’ te’.

Nuk te’elchitámo’b uye’bí ajnék pim i 
tsɨs upɨchí, i uyɨrbí ke’ anékob t’o ulótob 
káchikɨda bixiko’b k’a uts ujɨpleronbáro’b.

Laura Elena Navarro Castillo y otros, Español Quinto 
grado, SEP, México, 1993, p. 132

Uts’bi tɨ yokot’an: Ajmargaritu 
de la Krus Péres

14 n  JUN TA TƗ  TSIJKÁN

Unp’é ch’ujul k’ajalín 
tan te’e

Uts’ajkinte ke te’ ubixé untú yiník tan te’e 
i mach yuyí kache’an, usɨtó tamá.

Ixuk’á uyɨrkán ke’ si untú u numsén 
ka’ndá, yuxé usútun ujop’ó, ubuk i  
upantalón.

Jinbá sekretu uk’ɨnɨlesínte  
k’a siptíntik ni yiníko’b t’o  
uyumka’b.

Uchi: Salome Martínez de la Rosa
Uts’ibi tɨ yokot’an: Ajmargaritu 

de la Krus Péres

LUKE  UTS’A JKÍNTE  n 15

Luke uts’ajkínte

Te’ awubín ump’e ch’úyu’b tɨ iskí tɨnxín 
ak’ɨb’, mach ap’alɨn, mach ap’ísɨn. Jínbá 
ch’uyu’b uchen noj suts’ bálum.

K’otíket ap’isɨn, yuxé usumsénet mach a 
se’tán. Ni nuk suts’ bálum, mach unayesá 
ni kɨrɨxt’án, p’ɨp’ɨlt’án i inprudensia.

Uchi: Ajisa’ Ernándes Isidro
Isaías Hernández Isidro, Las doce verdades. Cha’jop’e t’ok 

cha’p’e älkán, Dirección General de Culturas
Populares, México, 1997, p. 58

Uts’ibí tɨ yokot’an: Ajmanolo Péres Salbador

16 n  JUN TA TƗ  TSIJKÁN

Ijek’

Nat akɨ chinénet pisí,
titilná ak’ak’á,
kɨné ko kɨnɨts’é’et,
te’ akɨ nɨts’ét, ané anɨt’án.

Kɨ k’ajalín t’o kɨ pixán,
uyɨré’ i usolé’ pitsíl ts’ají,
como mach nɨts’ɨ ya’ánet,
mach anunk’ínxé awubín t’an.

Mach kɨché podé kɨnɨts’ét,
peru ch’ajá kɨ jin ya’ánon
aunke nat ya’ánet,
tan kɨ jut yaxé tɨ kijó.

Uchi: Ajamadu Péres Salbador

PISILTÉ’   n 17

Pisilté’

Jínba pisil te’ púru xɨxjulán
i nono’án uyets’
uchinkán púru pok’óm
i k’ɨs bonó t’o sibík.

Ixbá pisil te’ ke jin uchén upéte
akɨ chiní upatán
i te’ ut’úme k’in usɨts’eubá
ni ch’ok mut de pusú.

Pisil te’ sinok’ tan kampu
t’o u jik’á usiptán
te’ilte’ i sielu ak’ɨne’
usɨkpakán ka’ untom bɨnɨlá.

Sinok’ ka’ asákɨr búya
ilotí kaíni anumé
ni pisil te’ ke’ aɨ’bén uk’ajalín
upéte unejo’b uts uyajté.

18 n  JUN TA TƗ  TSIJKÁN

Pisil te’ akɨrbét i akɨrbénet
k’a akɨxé kɨ ch’uyé kɨpixán
Ka’án sombɨnɨ ayopté
uxé tɨ ajné kɨ ch’ich’é t’o ané
ano’an i k’en acopó.

Uchi: Ajkalu’ Peyiser Kámara
Carlos Pellicer Cámara, “La ceiba” (fragmento), en Cantos 

de mi tierra, Tabasco en la sangre madura 
Uts’ibí tɨ yokot’an: Ajmanolo Péres Salbador

TE'L Á  n 19

Te’lá

Ni kaj tɨ Guatacalca 
a ɨ’bíntik uk’aba’ desde 
ojní jap’. Uts’ankúno’b ni 
noxíp’op’ k’a tan jínba kaj 
ya’a kuxlí untóm yiníko’b ke’ 
uchéno’b ts’ají tɨ “Nabú”,  
jimbá ts’ají uyɨrkán ba’a ke’ 
náhuatl. Peru ba’a kasi upéte 
yiníko’b i xiktáko’b tɨ Yɨxu’p 
uchéno’b tsají tɨ yokot’án.

Tan jinbá kaj ya’ajní unp’é 
nojna’ riyu ke tamá ajní 
k’enán buch’ob uk’aba’ 
“Ajguatacalca”, jínba buch’da 
ajní chɨchɨk upɨchí, tam 
uch’ut, tiríts’ pam i ch’och’ok 
utsul. 

20 n  JUN TA TƗ  TSIJKÁN

K’a jíndaba kaj mach ajní uk’aba’; nuk 
noxíyiníko’b i núka sákiajo’b uye’bijo’b 
uk’aba’ de buch’ uk’ába’ “Ajguatacalca”; 
ché’chi k’a méru jin uk’uxbitájo’b tan 
jinbá kaj.

Uchi: Ajsalud Martínes de la Rosa
Uts’ibi tɨ yokot’an: Ajmargaritu de la Krus Péres

Yokot'an Este M1 Lecturas int.indd   20 11/30/10   9:38 AM



CHO’K  CHƗ’B  TIJ   KÁNDE’    n 21

Cho’k chɨ’b tij Kánde’

U yɨrkán k’a jínba chɨ’b tij Kánde’ 
uk’ɨnɨlesínte ta tɨ sɨjkán jin uchɨmó tan 
riyu te’ ujɨk’e’ ja’. Te’ unumé k’in i mach 
apojlíntik, uts’ɨbkán noj ch’ok chɨ’b tij 
Kánde’ i utɨ’kan tɨ múbinte ti’ ríyu ka jolí 
ni yiník, ixik o bijchók. Ulaj múbinte t’o 
pulbén i uyɨrkán cha’chikone k’a tuts’k ni 
ajchɨmén i k’a bixík tɨ jíle upusikà. Te’ jan 
laj múbintik, uchuma’tsinte noj ch’ok chɨb 
tij kánde’ tuyok unp’e noj ch’ok pálɨb te’ 
i u yɨ’kan na’tan tɨ woswosné pan ja’ k’a 
ubisan noj noík’.

22 n  JUN TA TƗ  TSIJKÁN

Luke mach ach’ɨmka tan k’ajalín; káche’ 
ni noj ch’ok chɨ’b, uwa’wɨné ti’ o tɨnxín noj 
ríyu ka’an ni ajchɨmén te’ ya’chián muk’ noj 
noí’k. 

Ujáke ni yiníko’b u sákɨn i ya’i u pojlínte 
jimbajká achɨmí te’ ujɨk’i ja’.

Uchi: Ijtola’ May May
Uts’ibi tɨ yokot’an: Ajmanolo Péres Salbador

NUK  REBELDEJO’B  n 23

Nuk rebeldejo’b

Uyɨrkán ke ajní ojní ni 
yiníko’b i xikt’ako’b tɨ Mukte’ 
tɨ Sabana, alaj ti’kíjo’b t’o 
nuk rebeldejo’b i a bixíjo’b tɨ 
bɨnɨlá k’a mach k’echkáko’b. 
Jínba nukaj rebeldejo’b 
ak’otíjo’b tan kaj ta 
uxúch’un tan otót, uxúch’un 
bek’ét i ulaj ch’e’ térom 
xiktáko’b ta uyit’okesáno’b.

De jínba xuch’ ke uchíjo’b 
nuk rebeldejo’b, jínba 
yiníko’b ke umukíubajo’b 
tan te’e, asujwɨníjo’b tan 
uyotóto’b i upojlí xikijomó; 
ye’e chokoták, p’et sin ubel i 
túch’ub ixím láa tɨ ka’b.

Ajunlip’ ni kaj uch’uba tɨ 
cha’num desde  jinba k’in 

24 n  JUN TA TƗ  TSIJKÁN

ke uchijo’b buya t’o nuk rebeldejo’b, jindajo’bda 
alaj bixíjo’b ka tɨríjo’b. Te’ajní nuk yiniko’bda, 
jínba yiníko’b ke akajwɨníjo’b tan kaj, ulaj mukíjo’b 
utak’íno’b tuyabá ka’b; peru por nuk rebeldejo’b 
unayesíjo’b kɨdá umukíjo’b sin ke uyɨk’e’ob unp’é 
señal  ka’an ch’ujú ni tak’ín.

Uts’ajkún ajt’ɨbɨrájo´b k’a achinkí ke utúts’e 
k’ak pan ka’b ta utiché’ ka’an mukú ni tak’ín 
jin ulaj kolobesí ni yiníko’b ajní, te’ alaj ti’kíjo’b 
t’o nuk rebeldejo’b. Jitúxti yiníko’b uyɨríjo’b k’a 
yuxé upɨséo’b ka’b ta uchinéno’b chúne yaán 
ka utúts’e noj k’ak’; upɨsíjo’b i upojlíjo’b ch’ejéw 
uk’ába’ “butifela” but’ú de tak’ín de oro.

Ka’inichi uyɨrkán ke’ jinbajká uts’ajkún ke’ 
upojlí ni ch’ejéw; ni tak’ín ulaj tsɨtó ka’ uyúte 
tsa’tayá, i usujwɨné ka’ tsi’tán.

Che’chi uts’ajkínte ke jin ya’an usuerte ta 
upojlén jinba tak’ín, uyɨrbínte ke mach uts’ajkún 
t’o kachikóne k’a mach tsɨtík utak’ín.

Uch’uch’i: Ajmanolo Péres Salbador
Uts’ibi tɨ yokot’an: Ajmanolo Péres Salbador

A JJUJ  I   A JJUTS’  n 25

Ajjuj i ajjuts’

Ajní unp’é k’in untú naj ju’ts’u yɨrí 
k’a tse’ma uné uyum ni pa’. Upéte ɨlɨk’í 
ubɨk’táno’b te’ uk’otéjo’b tɨ uch’ ja’. Ka’íni 
ukuxté ni ɨlɨk’íjo’b tan jímba ch’ok pa’. 
Unp’é k’in untú naj júj uyɨrí múke sin ke 
uyina’tán luke yúxe tɨ cherbínte t’o naj 
júts’. Jechen ujup’eubá tɨ muke, te’untú naj 
much uyɨrbí:

—¡Kɨ lot ajuj, mach ajup’eabá tan jimba 
lib’já k’a ya’án untú naj juts’ i mach xik 
uk’uxét! 

Naj juj u p’áli: 

—Mach kɨ ts’óna, kɨné atɨrón tan otro ka’b 
i majch’anon tɨ buya t’o ni’untú ajut’s. Si 
ka’íni, uyɨrí naj much.

—Si mach ats’óna t’an, jup’ába. Naj júj 
mach upi’ti, ubich’julíuba; uchiní ka’íni naj 
juts’ ke’ ya’an tɨ jíle, ujɨbí unoj ná’ ti’ i uyɨrí: 

—¿Kóne ujup’íuba tan kɨ ch’ok pa’? 

Noj kɨrɨxan ubábiuba i ubábiuba ka’an 
naj juj ke ch’ajáujin ya’an tɨ múke. 

Uchiní naj juj k’a utɨré naj juts’ 
uk’uxé’ uyɨrbí:

—Mach ak’uxéon, mach a 
k’uxéon. 

A JJUJ  I   A JJUTS’  n 27

Si awo kola kɨ chenla unp’e alás k’a kɨ 
chínenla kone uyumesan ni pa’.

Naj juts’ uyɨrí: 

—¡Si ka’’ini uts chi!
Uyɨríjo’b k’a jinbajká ut’ɨbó muk’ tuní’ 

noj te’ uchen ganá ni alás.

Nuk ɨlɨk’í ke ya’ teketáko’b uchinéno’b, 
utik’íjo’b ulaj se’táno’b yaj juts’ k’a puru 
noj, puru pok’óm i puru al. Abo’i ujin naj 
juj uyɨrí: 

—Ba’a yakɨxé kɨné; naj juj upa’sí uyích’ɨk, 
aj síp’i i ak’otí tan upirits’ní noj té’.

Naj juts’, tem tem ujut ujɨksí upam k’a 
utsɨtí ni alás, i uyɨrí: ba’a jákɨchen peru 
mach’an kɨdá akɨxe tɨ kolobán, kuyí k’a 
akɨ laj k’ejpetla, jakɨchén… Ni ɨlɨk’í ke’ ya’ 
woyotákob uyubí ka’íni, uk’atbijo’b naj juj 
k’a uchɨmbén yajín yaj juts’ k’a kolobák 
tan pa’. Uyubí kaíni noj juj uch’ɨmbí yajín 
naj juts’ i uyɨrí: 

—Ka’íni a kɨxé kɨ chen, ka’íni kuxtán ni lotobé.

Ixuk’á ba’a naj juj i naj juts ukuxléjo’b unte’ 
tan noj pá’ ke yajní tubá naj juts’ i ba’a ya’ 
kuxutáko’b ka’ tsukúno’b. I puru ch’ajaták 
ujíno’b.

Uchi: Ajmanolo Péres Salbador

NI  YINÍK  KE  AKUXPÍ  UXLÉM  n 29

Ni yiník ke akuxpí uxlém

Uts’ajkínte ke ajní ojní ya’ kajlí untú noj 
yiník tan unp’é ch’ok kaj tɨ Taputsín ke mach 
uch’ɨmblíuba t’o ulótob. Mach uts uyajté desde 
bijch’ok asta ke’ uchúba ka’ noxí’b. Ayɨrí unp’é 
k’in i a k’ojolí, mach uk’ɨlí ni yaj jin uk’echí i achɨmí.

Te’ ya’an tɨ xojbínte ubuk ta ɨ’kák pan sántu, 
utɨk’i uníkɨnunbá… Akuxpí i asujní tɨ chɨmó, i 
asujní tɨ kuxpán tɨ cha’núm. Uxlém achɨmí i 
uxlém akuxpí.

Aluj uxlém ke ak’uxpí, utɨk’í uts’ajkún koné 
uchiní iskí ka ubixé upéte aj chɨmén. 

Uts’ajkí ke’ uchiní untú ixík ke ya’an tɨ juts’ 
nok’ tɨnxín k’in i nukaj usíjo’b ulaj ta’bí tan upam. 
Aɨrbíntík ke’ ni ixík ya’an ulaj tojé’ luke uchi pan 
ka’b i k’a mach u ts’óni ke mach uts ujuts’e’ nok’ 
jimbá k’in biernes.

Che’chí uchiní untú noj yiník káche’an tɨ 
elejpulé upɨchí. Aɨrbíntik k’a upéte yiníko’b ke 

Yokot'an Este M1 Lecturas int.indd   29 11/30/10   9:38 AM



30 n  JUN TA TƗ  TSIJKÁN

puru xux t’o ulóto’b imach ajná tan ch’uj yúxe 
ulaj tojé kaíni.

Ixuk’a aɨ’kí tɨ sujwɨné tɨ kuxpán k’a uts’ajbén 
ulóto’b luke uchiní iskí, ke mach uts kuxlék untú 
pan kap’ ka’ ɨlɨk’í; che’chi ulaj ts’ajbí ulóto’b ke 
upéte luke u yúte pan ka’b utojkán iskí.

Te’ usupsí u ts’ajkún ni yiník luke uchiní tɨ iskí, 
asujwɨní tɨ chɨmó i mach ni’ akuxpí.

Ukuxpibá jínba yiník uchí serbí k’a uts’ajbén 
ulótob ke’ mach uts útik xuxlé pan ka’b.

Lukeuyere’ winiko’ tan kaj
Ts’ibí tɨ yokot’an: Aj manolo Péres Salbador

KA’  UYƗRKÁN  n 31

Ka’ uyɨrkán

1 Mátɨ’b tsimím
mach uchimbinte
u tamɨr ej.

2 Mach awɨre’
ke’ jimbá ja’ 
machaxón kuch’en.

3 Mach atúbun iskí
ka’ mach yɨrík ti’ ajut.

4 Ubín ump’é k’ajalín
si awo k’otíket ka’ noxí’b.

5 Jinnuchén ts’ají najtikɨ
manunjal uye’binte tuyéj.

Lukeuyere’ winiko’ tan kaj
Uts’ibitɨ yokot’an: Ajmargaritu de la Krus Péres

Pitsil t’an

1 Nat kɨ chiní atɨré
akɨ k’i kɨ yoj pixán tutojá
sep a kɨrbí kɨ pixán
ke’ ané lújujet ta kɨ 
pɨm pechu.

2 ¡Ah! Ík’en ch’ok yíchu’
kat’ok atɨret ajup’e’abá
ch’ijka’b ajní noj mulxiních’
peru jáchen alaj jóbɨn ba’a.

3 Kɨnéjon noj mut i naj
chéchon t’o kɨ yich’ tsek’eták
Kachikámba ken akɨ t’oje’
i ka’ínichi akɨlaj jɨts’é.

Jinuts’ajki: Ajsel Ernándes Lópes
Uch’uch’i: Ajisa’ Ernándes Isidro

Uts’ibí tɨ yokot’an: Ajmargaritu de la Krus Péres

Ts’ají t’o nij chɨmén

Tɨnxín ak’ɨb, te’untú noj yiník ya’an tɨ 
xɨmbá t’o ukamión tan bij tɨ Kakahuatalillu 
Makuspana, axí uchinén anɨts’kí t’o untú 
noj xiók puru pisí, ta tɨk’atbínte unp’é viaje 
tan ranchu. Alaj ch’ɨk’bok’ní t’o u pisilan noj 
xiók i u yɨrí ka yuxé ubisan. Tɨ bíj, te’ abixíjo’b 
noj taksista usákbi ts’ají ni noj xiók i up’albi  
se’né, se’né.

Uchiní ka’íni noj taksista u tɨk’í ulaj ɨrbén 
cha’chikóne, noj xiók puru pisí uyubí ni     

t’an utɨk’í tse’né. Ka’íni abixíjo’b asta ke 
akotíjo’b tan ranchu.

Te’ a k’otíjo’b tan eskina tan unp’é bij 
tan ranchu; noj xiók uk’áti k’a jɨksíntik ya’i 
i uyɨrí ke mach axí tɨ jɨleján k’a sujnék utojé 
ni biaje ke jin a cherbíntik. Noj taksista 
uchiní kɨdá ujup’úba i uchiní k’a ujup’úba 
tan unp’é noj otot. Uchiní noj taksista 
k’a ajɨlejí i mach asujwɨní abixí usákɨn ka 
ujup’úba. Ujɨts’í u ti’ otót ka ochí ni noj 
xiók. Aboí u jin te’ axí uchinén ke’ apási 
untú noj yiník i ak’atbíntik chuxuné yo, 
uné up’áli ke ya’an upí’tan noj xiók ke 
aochí tan jinba otót, noj taksista abɨk’tí 
te’ aɨrbíntik k’a mach kajá niuntú xiók tan 

TS’A JÍ   T ’O  NIJ   CHEMÉN  n 35

jinba otót. K’a ts’oníntik ni noj yiník, uyɨrbí 
noj taksista ke’ ochík tan otót k’a u chinén 
t’o jut. Che’chi u yum otót a bɨk’ti i uk’áti 
káche’ ujut ni noj xiók.

Uyum otót mach uts’óni luke aɨrbíntik i 
uk’ati kache’ ujut ni noj xiók. Noj taksista 
uts’ajbí kache’da ujut i noj yiník uyɨrí k’a 
ka’íni ajní ujut uyixók ke achɨmí cha’jap’ tan 
unp’é aksidente.

U yubí noj taksista ka’íni dáchi upáse 
upusik’á; i uyɨrbí noj yiník k’a ubisán tɨ 
cha’núm tu yotót.

Desde jimbá ak’ɨb, noj taksista maní 
uyɨrbé pɨpɨ’ ts’ají xiktáko’b. Ixuk’á a k’ojolí 
t’o sájelyaj desde ke abɨk’tesínti.

Uchi: Ajlichu’ Ernández Jerónimo
Uts’ibí tɨ yokot’an: Ajmanolo Péres Salbador

K’ay tubá kɨna’

La’ kɨna’
la’ kɨna’
la’ kɨpap
la’ kɨnɨ
tɨ ts’ibkán yokot’án.

Kola, kola kɨ kɨné’la ni ts’ib
kola, kola kɨ kɨné’la ni tsik.
Kola, kola kɨ kɨné’la ni k’ay
kola kɨ kɨné’la tɨ yokot’an.

La’ kɨna’
la’ kɨpap
la’ kɨnɨ
tɨ ts’ibkán yokot’an.

Ya’uté, ya’uté ajye’jun
ya’uté, ya’uté ajk’ech’ buch’
ya’uté, ya’uté ajpɨt p’et
ya’uté ukɨné’ yokot’an.

K’AY  TUBÁ  KƗNA’  n 37

La’ kɨna’
la’ kɨpap
la’ kɨnɨ
tɨ ts’ibkán yokot’an.

Ch’ajojín, ch’ajojín ch’ok xiókob
ch’ajojín, ch’ajojín ch’okalo’ob
ch’ajojín, ch’ajojín pete ni 
bijch’okob
ch’ajojín, ukɨne’ yokot’an.

La’ kɨna’
la’ kɨpap
la’ kɨnɨ
tɨ ts’ibkán yokot’an.

Uchi: Ajisa’ Ernandes Isidro
Uts’ib’i tɨ yokot’an: Ajmanolo Péres Salbador

Aj míts’it

Unp’e k’in Ajlíchu a ɨrbíntik t’ó upap i t’o 
usukún k’e bixíko’b tɨ sákia tan unp’é noj na’p ke 
ya’an nɨts’ɨ tan chi ba ch’ok kaj.

Te’ ak’otíjo’b ti’ na’p uchiníjo’b ke’ noj na’p 
mu’u tikín k’a warre utiwán k’in i ni buch’ ya’an 
tɨ laj chɨmowójo’b k’a ya’an tɨ sɨp’ó.

Ch’ajá ujíno’b k’a uchíníjo’b noj k’e’nán buch’ 
ke’ ya’ wosó pan ja’ u tɨk’ijo’b uk’eché’o’b t’o 
uk’ɨ’b, jinba buch’ ke u yɨkíuba tɨ k’echk’an. 
Upéte unéjo’b ubut’íjo’b u chim jin ubisíjo’b, alaj 
ch’ajalí u jíno’b k’a uk’echíjo’b k’en buch’.

A J  MÍTS’IT  n 39

Te’ jechéno’b tɨ páse tan ja’ ta tɨ bixé tu 
yotóto’b, Ajlichu utɨk’í awɨt:

—Kɨ paaap… Chuxtúne u lɨkí kok. Upap Ajlíchu 
abɨk’ti i up’áli: pi’tánon, mach aníkɨnaba. 

Ajlichu por ubɨk’talé mach uyubí luke aɨrbíntik, 
bɨk’tá ujup’úba tuyabá ja’ ta up’ɨné’uba. Ayɨrí 
tan uk’ajalín k’a untú naj míts’it uch’albi uyok, 
ixuk’á mach usiptí i apási tan ja’ chajá ujin.

De ya’í ak’otí upap i uyɨrí t’o uyawɨt:

—¡Mach!, ¡siptán noj chan jíni, mach xík 
ut’ojéet!

Te’ uyubí Ajlichu ka’íni, ujulí nat noj chan 
ke uk’echí i k’a ubɨk’tajlé abíxí tɨ angre. I por 
uyangre usiptí uchim i ulaj chokí upa’ buch’.

De jimbá k’in, Ajlichu uts’ajbén upéte ulóto’b 
ke’ mani’ asujwán tɨ sakía aunke síjbintik tak’ín.

Uchi: Ajmargaritu de la Krus Péres

Noj k’ɨnkok i naj much

Unp’é k’in untú noj k’ɨnkok upámi untú 
naj much ti’pa’ i uyɨrbí:

—Ané puru boyóm apɨchí i mach nu’uset, 
ni untú mach oló uk’ájet; te’ kɨne puru pitsí 
i sɨs kɨ pat i kachikóne uk’úpunon. 

Uyubí naj much kaíni ajsujní tem tem 
ujut.

Anumí mach unp’é k’ín, unp’é isapán, 
te’ noj k’ɨnkók ya’an uch’íxɨn k’in pan noj 
púk’en te’ k’a sis uyubín, axí uchínen atuts’i 
untú noj yíník t’o umorral i umachit.

Noj k’ɨnkók uyɨrí puts’e peru noj yiník t’o 
u támɨr xɨmbá uk’echí.  Noj yiník uyɨrí tan 
u k’ajalín ka’anda: jimba yaj k’ɨnkókda pisí 
akɨxe kɨ k’uxé k’a puru jɨts’ɨkná uye’li.

Naj much uchiní kaíni uyɨrbí noj k’ɨnkók: 

NOJ  K’ ƗNKOK  I   NA J  MUCH  n 41

—¡Achiní!, kɨné ya’chianon ta’ wajtsé i 
mach ak’echkón, ané alaj se’tón k’a mach 
nu’uson; peru por apisílan i jɨts’ɨkná aye’lí 
ba’a yaxé tɨ k’uxkán.

Uchi tse’né naj much i 
ujup’uba tan ja’.

Ixuk’a achiní k’a mach nú’us 
alot, mach ajnekét tɨ p’ɨp’ɨlt’án, 
tajnék kaíni y tobén ch’ijkɨbén. 
Mach xíket anumsén ka’ unumsí 
u ts’ajilí noj k’ɨnkók.

Uchi: Ijneri Garsía Balensia
Utek’i: Ajmanolo Péres Salbador

Uts’ib’i tɨ yokot’an: Ajmanolo Péres Salbador

Pitsil k’ajalín

Te’ a na’tán pisílan tan apixán 
tɨkí awolín u péte alot.
Ye’bén ke’ ya’an ch’ajaljín,
I jínba k’in te’ upojlén.
Yúxe una’tan upixán.

Uchi: Ijsel Méndes Guiyermo
U ts’ibi tɨ yokot’an: Ajmargaritu de la Krus Péres

La’k’ɨbtán

1 Noj ch’ɨk uyuch’ben uch’ich’e naj uch’a’
noj ch’inay uyuch’bén uch’ich’e noj uch’.
Naj uch’a’ uyuch’bén u ch’ich’é noj ch’ɨk
noj uch’ uyuch’bén uch’ich’é noj ch’inay.

2 Te utuk’ɨn tsɨtsɨk ts’umuy kɨ tsukún
ts’ub utsúkun i u tutse’ ta tɨ tak’án.
Kɨ tsukún, te utúk’un tsɨtsɨk ts’umuy
ta tɨ tak’án, ts’ub ututsé’ kɨ tsukún.

3 K’en ajk’ay uk’oté ka’an ak’ot
ka’inichí uk’oté ajk’ojob ka’an k’ay.
Ka’an ak’ot k’en aj k’ay uk’oté
ka’an ajk’ay ka’inichí u k’oté aj k’ojob. 

Uchi: Ajmanolo Péres Salbador

Notas

